ПРАВИЛНИК ЗА FIELD TARGET SHOOTING
1) ПУШКИ: Дозволена е употреба на секоја воздушна пушка, во било кој калибар, чија што излезна моќност на цевката не надминува 20 џули.

За натпревари од меѓународен карактер, излезна моќност на цевката не смее да надминува 16 џули.

2) НИШАНИ: Дозволена е употреба на секаков нишански систем освен:

а) ласерски нишан;

б) секој посебен уред кој е дизајниран специјално за одредување на далечина.

3) ПРОВЕРКА: Организаторот на настанот има право да ја измери со хронограф секоја пушка која учествува во настанот, со цел да се провери дека истата ги исполнува условите од член 1.

Проверката може да се изврши пред, после, како и за време на испукувањето, по дискреција на маршалот.
Доколку во текот на натпреварот се испостави дека стрелецот учествува со пушка која има поголема моќност од пропишаната, се применува членот 14.
4) МУНИЦИЈА: Дозволена е употреба на секој дизајн на муниција изработена од ледниве материјали: 1) Олово; 2) Оловна легура; 3) Цинк; 4) Цинкова легура; 5) Пластика + глава од олово, цинк или нивна легура.

5) МАРШАЛ И ТОЛКУВАЊЕ НА ПРАВИЛАТА: Пред секој стрелачки настан организаторот ќе назначи и видно ќе идентификува Маршал, а доколку е потребно и негов заменик.

Надлежноста на маршалот е да ја обезбеди имплементацијата на овие правила, како и спроведувањето на стрелачката активност во целост.

Маршалот и неговиот заменик ќе бидат присутни и контактибилни за време на целата стрелачка активност.

Во случај на секој спор или ситуација која не е опфатена со овој правилник, одлуката на Маршалот ќе биде конечна.
6) МЕТИ: Се употребуваат мети кои паѓаат кога се погодени.

Зоната на погодок мора да е кружна и обоена во контрастна боја на остатокот на метата (лицето). (Препорака до изработувачите на ситуациите (сцената) е да користат бои кои се прикладни и за лицата кои имаат проблем со разликувањето на бои. Препорака е зоната на погодок да биде обоена во жолта или бела боја.)
Забранета е употребата на симулирани зони на погодок, на било кое место на метата.

Прстените за редуцирање на зоната на погодок мора да се во иста боја како и лицето на метата.

Дијаметарот на стандардната зона на погодок мора да е помеѓу 40 и 45 милиметри.

Сцената може да содржи и мети со зона на погодок со редуциран дијаметар, но под услов бројот на тие мети да не надминува 25% од вкупниот број на мети на сцената и со следниве ограничувања:
а) Дијаметарот на зоната на погодок мора да биде 25 милиметри;

б) Најдалечната таква мета не смее да биде подалеку од 32 метри од линијата на стрелба;

в) Забранети се форсирани (наложени) положби на стрелецот на овие мети.

7) СЦЕНА: Во натпреварите од национална класа, полната сцена мора да биде составена од најмалку 30 мети, т.е. 30 истрели. (Бројот на физички мети може да биде и помал, но истите да се користат за повеќе истрели. На пример: 10 мети, секоја наменета за 3 истрели = 30 испукувања)

Најмалото растојание од линијата на пукање до метата е 7 метри, а најголемото 50 метри.

Сите мети мора да се јасно видливи од сите позиции на стрелање кои се специфицирани за одредена линија.

Сите мети мора да се јасно нумерирани според нивниот редослед.

Во случај на одржување на светски шампионат во филд таргет (World Field Target Championship), сцената ќе биде составена од 50 мети по стрелец на ден, во траење од три дена, што е еднакво на 150 истрели за време на шампионатот. Ќе се применува овој правилник.
8) РЕДОСЛЕД НА МЕТИТЕ: Сите мети мора да се стрелани според нивниот нумерички редослед.

Во случај да биде погодена мета која е вон редоследот, се смета дека метата во која требало по редослед да се стрела е промашена, а  стрелецот продолжува со пукање во метата која е следна после промашената мета.
Во метата која е погодена надвор од редоследот, се стрела повторно, кога ќе дојде на ред и се бодува нормално.
9) БОДУВАЊЕ: Бодувањето е на принцип дека еден погодок носи еден бод, а секое промашување нула.

Погодокот се признава и носи еден бод само ако метата падне.

Секој погодок во метата по кој таа нема да падне, се смета за промашување и носи нула бодови.

Промена на состојбата на метата, која е до тој степен што е неопходно метата да се ресетира за да може следниот натпреварувач да стрела во неа, се смета за погодок и носи еден поен.
Погодоците се обележуваат со Х а промашувањата со О.
10) СТРЕЛАЊЕ: Дозволена е секоја позиција на стрелање, но некои линии можат да бидат определени како исклучиво „стоечки„ или „клечечки„ (форсирани положби).

Во случај натпреварувачот да не е во можност да ги исполни овие барања поради било кои медицински причини, должен е пред да дојде неговиот ред за пукање, да го извести маршалот дека поради медицински причини не е во можност да ја примени определената позиција за стрелање и да побара дозвола за примена на алтернативна позиција, но под услов таа позиција да не му носи нефер предност над другите натпреварувачи.

Лежечката позиција не се смета за определена позиција. (Тоа не го спречува стрелецот да ја користи лежечката позиција на линии на кои позицијата не е определена.) 
Бројот на стрелања во стоечка позиција не смее да ја надмине бројката од 4 за натпреварите со 30 и 40 мети или 6 за натпреварите со 50 мети. Истите бројки важат и за клечечката позиција.

Секое стрелање, независно од положбата на стрелецот мора да биде изведено на тој начин што стрелецот може да ја допре линијата на стрелба.
Дозволено е потполно подесиво тело на пушката кое на стрелецот му овозможува комотно стрелање во сите положби, без ограничување во дизајнот. Дозволени  се единечен ремен – одвоен или друг и / или кука на кундакот, како стабилизација на нишанењето.

Дозволен е секаков вид на облека, обувки и ракавици, под услов да не предизвикуваат опасност за стрелецот и останатите учесници во настанот. Дозволени се заштитници на колената – влошки, чија дебелина не смее да надминува 30 милиметри.

Дозволени се заштитници на лактите – влошки, чија дебелина не смее да надминува 30 милиметри.

Дозволена е подлошка за нишанење или еквивалент со димензии максимум 250 х 120 х 120 милиметри но само како помош во определувањето на далечината на метата. Истата мора да биде одстранета пред стрелањето.
Забрането е користење на било кое средство за потпирање на пушката и стрелецот, освен самиот стрелец.

Дозволен е само еден истрел за една мета. Бројот на истрели за одредена линија не смее да го надмине бројот на мети во таа линија, освен во слените исклучоци:


а) Член 8


б) Член 17


в) Пукање вон мета со знаење на партнерот или маршалот

г) „Шут оф„ ситуација

Непочитувањето на овој член доведува до примена на член 14.

Дефиниција на ставовите за стрелање:

· Лежечки – Пушката и предната рака, од лактот до врвовите на прстите мора да немаат допира со било каква вештачка потпора.
· Клечечки – Дозволен е допир со подот само во три точки – две стопала и едно колено. Предната нога и телото на пушката не смеат да го допираат коленото. Задното стопало мора да е вертикално по целата своја должина или од коренот на прстите до петата.
Дозволена е употреба на седиште кое ги исполнува условите од член 12 за потпирање на задното стопало, но под услов стопалото да го допира подот.
· Стоечка – Било кое стрелање во стоечка положба без било какво помагало за потпирање, освен оние кои се одобрени со овој правилник.
11) ВРЕМЕ НА ЛИНИЈА: Доколку натпреварувачот упорно одолговлекува, маршалот има право да му го мери и ограничи времето, почнувајќи од моментот кога окото е поставено на нишанот.

Времето ќе биде континуирано, а бројот на минути ќе биде еднаков на бројот на мети во линијата на која се пука.

Одкога ќе помине вкупното време, сите мети во таа линија, кои не се до тој момент погодени, ќе се сметаат за промашени и ќе се бодуваат со нула бодови.
12) СЕДИШТЕ: Максималната висина на било кој вид на седиште е 150 милиметри, вклучувајќи било кој вид на наслон, измерено на највисоката точка, додека натпреварувачот седи на средината на седиштето.

Ваквото седиште може да се употребува како помагало за седечка и клечечка положба во рамките на горните правила, но ниту за една друга намена. 
Варијации на ова правило може да се применат по одлука на маршалот, со цел да се земе предвид телесната попреченост на одреден натпреварувач, но во никој случај на начин со кој би се стекнала нефер предност над останатите натпреварувачи.

13) СПОРНО БОДИРАЊЕ: Секоја примедба на бодирањето мора да се изврши пред напуштање на метата. Секоја примедба која нема да се реши тогаш, мора да се проследи на маршалот, чија што одлука е конечна.

Секоја мета за која ќе се испостави дека е неисправна, мора да се поправи или замени со нова и да се стрела повторно.
14) КАЗНИ: Казната за небезбедно однесување или било кој облик на измама е дисквалификација, со задржано право на раководните органи да преземат и други чекори во екстремни случаи.

15) НАПУШТАЊЕ НА ЛИНИЈАТА НА СТРЕЛБА: Натпреварувачот може да ја напушти линијата на стрелба само под следниве услови:

а) Доброволно откажување од истрелот, во кој случај резултатот за таа мета ќе се бодира како нула. Доколку ја извршува функцијата на партнер, натпреварувачот е должен да остане се до завршување на стрелањето на партнерот;

б) Да изврши поправка на опремата која станала небезбедна или на било кој начин ја изгубила способноста да стрела. Ова не подразбира истрели за калибрација на оптичка опрема или некалибриран нишан;

в) Било кој случај кој маршалот ќе го смета за оправдан.

Во врска со ставот „б„ – натпреварувачот има право да го поправи или замени оштетениот дел на опремата, со дозвола на маршалот или неговиот заменик, но не е дозволена посета на стрелиштето за калибрација на нишан – ниту од страна на натпреварувачот, ниту од страна на друго лице кое би ја користело заменетата опрема, пред продолжување на пукањето. (Освен со дозвола на маршалот) Во сите наведени случаи картичката за бодирање на натпреварувачот мора да му биде дадена на маршалот или неговиот заменик, како и од него да се добие одобрение со прецизирано време до кога натпреварувачот мора да се врати. На картичката се забележува времето на напуштање на линијата на стрелба. Секоја картичка која нема да биде преземена во определениот рок ќе се смета за финален резултат за таа рунда.
16) ИЗРАМНЕТ РЕЗУЛТАТ: Во случај на израмнет краен резултат, првите три места ќе се определат со „шут оф„. Тежината на сцената и бројот на метите треба да го одразуваат нивото на натпревар.

17) ОДНЕСУВАЊЕ НА ЛИНИЈАТА НА СТРЕЛБА: Забрането е советување, подучување и помагање на натпреварувачот, за време додека трае натпреварот.

Забрането е позајмување на оружје, нишани, ремени и други делови за оружје на линијата на стрелба. Во случај на наредба за прекин на стрелба, пушките мора да се испразнат во земја, пред линијата на стрелба и на далечина од најмалку 7 метри од линијата. Потоа цевките мора да бидат спуштени и поставени со устата надолу.

По извршената физичка проверка дека сите пушки немаат во себе муниција, овластените лица ќе ја преминат линијата на стрелба заради проверка или одржување.

Со стрелба смее да се продолжи дури одкако маршалот ќе даде соодветен знак. Ќе се почитуваат и правилата за безбедност објавени за стрелиштето каде што се одвива настанот.

Оружјето смее да се употребува, нишани или празни исклучиво преку назначена линија на стрелба.

Кога не се употребува, оружјето секогаш мора да се држи испразнето и ненапнато.
18) КЛАСИ НА НАТПРЕВАРУВАЊЕ: Класите се означени со букви на абецедата:
S – Spring gun only (Само пушки со пружина)
O – Open (Без ограничување)
U – Unscoped (Пушки чии што нишани немаат диоптер) Максимална далечина на метата – 30 метри.
H – Handicap (Без ограничување, со тоа што на натпреварувачите им се признаваат одредени отежнувачки околности. Во прилог: Табела на хендикеп)
19) ЛЕКОВИ И АЛКОХОЛ: Најстрого е забрането на линијата на стрелба да се внесе или конзумира алкохол, психотропни супстанци или лекови кои влијаат на способноста за безбедно ракување со оружје.

На лице кое конзумирало било која супстанца од претходниот став, му се забранува да ракува со оружје.
20) ПОЧИТУВАЊЕ НА ЗАКОНСКАТА РЕГУЛАТИВА: Обврска на секој учесник во стрелачкиот настан е да биде запознаен и да ја почитува законската регулатива на Република Македонија, а особено Законот за Оружјето и придружните подзаконски акти.
